Tapuewei wi'gatign
ta'n Pie'l ewi'gmuaji
ta'nig getlams'tasultiliji
Gegnugwataqan ugjit ula
wi'gatign

Pie'l getu gnua'tuaji Gisiteget ugmimajuinumg,
“Amujpa tel mimajulti'gw ugjit tetapua 'lanew
Gjinisgam Gisiteget aq amujpa genn'g ggamla-
munuaq teliagewe'l ta'n gina'mugsitoqs'p.”

Telimaji, ‘Gis eimu'tijig nujiegsugina'mua'tijig
gilew te'sioq aq elt tanig telui'tusultijig
Gjinisgamewel iganigjitegewinu'g, gatu mo
telianug. Wejo'tmi'tij gisa'lugsioq gtlams'tuanew
tan egsuginamua'tijig.  Getana'titlt Westaulgl
tan weji nplipnn ugjit ugs'ta'utitesnu.  Getu'
me'ga'sultijig gsulieweim aq getu sespo'taqatijig
e'pijig aq gisa'lugsioq mo menaga majulgwaloq
Westaulg. Gisiteget ugtapulataq. Amujpa
a'sutmewinu'g gigji majulgwala'titt Westaulgl
aq gegnu pmo'ltijig glaman igtigig ta'n mo
getlams'tasulti'gw mo wini usguma'titl Westaulgl
aq ugteliageweim.

Nisgam ml'gigno'ti ignmugsi'gw gigwaji
tla'tagatigw tan tel puatg. Amujpa
wantaqamigsulti'gw aq wele'iugig igtigig aq
wantaqo'ti gugunmu'g ggamlamunuaq. Amujpa
gesalug Gisiteget aq maw igtigig. Gjisagamaw
apaja'sitew aq mo wen gi's gisi nqa'lagul.

Pie'l teluet, “Nigmatut, mut awan'ta'sultinew
tam goqwei telimuloq. Nisgamewigtug newgte'
na'gweg pa wijei aq pituiptnnaganipungeg
aq pituiptnnaganipungeg pa wijei aq newgte'
na'gweg.”
Mo Gjisagamaw sipgeiug tla'tegetew ta'n teli
tplumsip st'ge' ta'sijig mimajuinu'g tel'ta'sultijig,
gatu awna ewlitelm'sg aq esgmal'sg aq maw ugjit
ms't wen ta'n te'silitl. Pewalatl ms't wenn gawas-
gita'lin aq jiglita'lin elue'utigtug aq jugwita'lin
negmeg muta mo wen pualagul lielin mn'tua'gig.
Ta'n goqwel ewi'gas'g ula wi'gatignigtug
Pie'lpoqjiewi'gmuajia‘'sutme'winu'g aq etamatl
Gjinisgaml ugjit ule'wanew (1.1-2)

Gjinisgam Gisiteget wigumugsi'gw gegnu
pmitanenu (1.3-15)

Pie'l gis nemiatl Westaulgl uggepmite'taganm
ge'guteg gm'tnigtug (1.16-21)

Egsugina'mua'tijig aq ta'nig teluitusultijig
iganigjitegewinu'g ugjit Gjinisgam gatu mo
telianug (2.1-22)

Gjisagamaw pugjig apaja'sitew (3.1-18)

1 Ni'n, Simon Pie'l, epa'si aq ap ewi'gmuloq
wi'gatign, ugjit gilew ta'n teli gtlams'tasultioq
Se'suguliewigtug pa wijei aq ninen. Gjinisgam
Gisiteget tan emtoqwaloq aq Se'suguli, na nuji-
ugs'tawi'wet, ta'n tel getlamie'tij gisa'lugsioq tli
gtlams'tasultinew. 'Gtlams'tuaqanmuow wijei
tetuji gelu'lg aq ninen ta'n gis nemi'g'tt Se'sus
'npugugwinag. Ni'n na Se'suguli ugtlugowinuml
aq ugtapostale'witeml. Wel'ta'sualuloq.

2 Etamgig Gjinisgam aq Se'suguli na
Gjisagamawminu ul'te'lmugsinew aq
ignmugsinew uggelu'lgmuow aq wantaqo'ti
'ggamlamunuaq. Aq me' pmi ignmugsitoqsp
ta'n tel nenuoqig gigwajiageweigtug.

Gjinisgam wigumugsi'gw gegnu pmita'nenu

3 Gjinisgam e'w'g ugml'gigno'tim ignmugsinenu
na ml'gigno'ti ugjit gegnu pmita'nenu ta'n tel
puatg negm aq tetapua'lug. Na wet tla'teget
ta'n tel piam nenug Se'suguli tan wigumugsi'gup
ugjit gepmitelmugsitesnu wa'so'q maw negm.
Na'te'l etli elege'witewit aq me' tetuji gesasit st'ge’
na'gu'set. 4 Nige' gisi ignmugsi'gw ta'n goqwe'l
maw gelu'lgl aq tepawgtigl glaman me' na gis
tlo'ltitogs'p 'st'ge’' negm aq jiglita'togs'p ta'n te's'gl
goqwe'l winjiggl ula ugs'tgamug. > Gjinisgam
na tela'tegep, aq gisi ignmugsi'gup ta'n teli gt-
lams'tasultioq. Gatu me' mesgi'g puatmoq, me'
aq ta'n teli gtlams'tasultioq. Amujpa melgugt-
moq ag e'wmoq na ml'gigno'ti tan Gjinisgam
ignmugsioq ugjit gegnu pmitanew. Tan tel
gegnu pmita'ioq amujpa attignita'ioq ugjit angu
gegnu'tmasultinew Gjinisgam aq we'jitunew ta'n
tel pualugsioq tla'tagatinew.

6 Tan tel nenuoq Gjinisgam elt attignita'gw
ugjit angu gina'masultinew ilgwensultinew
aq pa'qo'ltinew tan teli angita'sultinew aq
tan telgwijultioq. Ta'n teli ilgwensultioq aq
pa'gqo'ltioq, amujpa attignita'ioq ugjit angu
gina'masultinew gisipugutmnew. Tan tel
gisipugutmoq, amujpa attignita'ioq ugjit angu
gina'masultinew ul'ta'suaqanigtug ignmuoq



2 Piel1:7 iv 2 Pie'l1:12

Gjinisgam ilgwenugsinew. 7 Ta'n teli ignmuoq
Gjinisgam ilgwennugsinew, attignita'gw ugjit
angu gina'masultinew menaqqajewei teli
uleiatultinew ta'nig getlams'tasultijig. Tan
teli weleiujig ta'nig getlams'tasultijig amujpa
attignita'ioq ugjit angu  gina'masultinew
menaqqgajewei 'gsalanew 'ms't ta'n te'sijig.

8 Ta'n tujiw ula tela'taqatioq aq maw pm
siawa'tutoqgs'p, na me' ml'gignattoqs'p aq ml'gi
gtlams'tasultitoqs'’p aq me' pm nenuatoqs'p
Se'suguli Gjisagamawminu aq me' pm
tlo'ltitogs'p tan tel puatg aq gisueiugsitoqs'p.
9 Ta'nig ula mo tela'tagatigw pa na wijei
aq ta'nig mamuni wejuoapultijig 'st'ge’
nepapigwo'lti'tij. Mo migwite'tmi'ti'gw ta'n tel
gawasgita'sultipnig elue'utigtug aq Gjinisgam
ta'n teli apigsigtmuapnig ugtlue'utiwal. Telteg'p
mo nugu pata'taqatinew gatu awna telteg gegnu
pmalsultinew.

10 Wijigatulti'gw, etna na ugjit attignita'gw aq
wegla tla'taqatigw ugjit musga'tuanew igtigig
tleiaultioq Gjinisgamewigtug ta'n gisi mgnugsioq
aq wigumugsioqop. Wegla siaw tla'taqatigw
glaman ma nugu liamsultiwoq ugjit nisia'tinew
elue'utigtug. 1! Ta'n tujiw siaw tla'taqatioq,
ignmugsitogs'p tan plsgw1ta new Gjisagamaw
1ap]1wewe1 ugtelege'wa'gimg. Gjlsaqamaw ta'n
assumugsi'gw, na Se'suguli nujiugs'tawi'wet.
'‘Ms't gogwe'l gelu'lgl 'msntogs’p. Mo goqwel
etegigjennug.

12 Etna na ugjit siawi migwimultoqs'p
ula ta'n gisi usgutmuloq na teliagewei ta'n
gina'mugsioqop, tlia nige' gis geituoq aq siaw

gnnmoq 'ggamlamunuag. 13 Gisita'siap telteg ge's
me' mimaji weglaal siaw migwimulinew glaman
tla'taqatitogs'p, 14 muta geitu apugjig 'np'tes.
Gjisagamaw telimip na tliatew. Gjisagamaw
ta'n assumugsi'gw, negm na Westaulg. 15 Etna
na ugjit tla'tega’'s tan tel we'gusipgwatu
ugjit gisa'lulinew apji migwite'tmnew ula
teliagewe'l ta'n gina'mugsiogop glaman gnnmoq
'ggamlamunuaq ta'n tujiw gisi npman.

Ugpugugwigtug nemia'tipnn
sa'se'wamugwa'siliteg Se'sugulial

16 Mo elita'siweg a'tugwagann tan tel

gnua'tuleg ugjit Se'suguli. Wesgumg'tteg
aq telimule'g Gjisagamawminu Se'suguli
aq ugml'gigno'timg ‘'pgisintew. Geitueg

tan wesgutmeg muta mo pas'g tan igtigig
agnutmugsieg gatu 'npugugwinaq nemi'g'tt'p aq
uggepmitelgaganm. 17 Eimu'tieg'p gm'tnigtug
tan tujiw Wegwisit Nisgam gepmitelmateg
Se'susal, sa'se'wamugwa’'siliteg aq paqtata'siliteg.
Gjinisgam nutaqap teluet, “Ula na ngwis tan
mawi gsal aq ta'n maw tetapua'lit.” 18 Ninen
nutaqatt')p metewistoq wa'so'q, tan tujiw
eimu'tie'g maw Se'sus gepme'g gm'tn.

19 Etna na ugjit ml'gi gtlams'tasulti'gw na
agnutmagan ta'n iganigjitegewinu'gi'g teluepnig.
Me' glu'lgt'tew jigs'tmoq. Ugglusuaqanml
apogonmugsitogs'p 'ns'tasultinew tan goqwei
Nisgamewei. Pa wijei aq elita'sin wasogonmaqgan
etlategl tamn tujiw oqonitpagiaq pemien glapis
na na'gweg wejgwapniaq. Na wijei Se'sus tan
telui'tut na egsitpu'gewei gloqowej paqtata'sij

'ggamlamunuaq glaman 'ns'tasultitogs’p tan
goqwei Nisgamewei. 20 Migwite'tmug ula, “Mo
wen gis gnua'tugsiwoq Gjinisgam ugglusuaganml
glapis Wejuli Nisgam eig ugtinneg. Na tujiw
Wejuli Nisgam gisi apoqgonmuatal aq gnua'tuatal
ta'n Gjinisgam tel puatg.” 21 Etna na Wejuli
Nisgam ilgwenaji iganigjitegewinu'gi'g tan
tujiw  wesgutmi'titeg agnutmagan wejiaq
Gjinisgamewigtug. Mo pas'g mimajuinu'g
gisite'tmi'tigup tan tluetaq, gatu awna
mimajuinu'g ilgwengwi'tijig Wejuli Nisgaml
wesguma'tipnn Gjinisgam ugtagnutmaganm.

2

Nujiegsuginamua'tijig

1 Gi's na nige' sa'q eimu'tipnig nujiegsug-
ina'mua'tijig  Isle'lewigtug. Teluitusultijig
iganigjitegewinu'gi'g ugjit Gjinisgam gatu mo
telianug. Pa na wijei ula na'gwegl tamnig
wijel egsugina'mua'tijig ne'ita'jig. Negmow
tli ntawo'ltitaq tan tel gimia'ti'tij aq ta'n
egs'pugua'lugsioq. Gatu mu Gjinisgam
elgimagupni. We'gaw getana'tital Gjisagamawul
tan weji nphpnn ugjit ugs taugsmenu Gatu
mo menuege'tigupnn aq 'nqgas gaqiattaq ta'n
te'pmi'tij. 2 Pugwelgig ta'nig getu gtlams'tasultijig
Se'susewigtug majulgwatmua'titaq tan winjigl
telo'lti'tij. Na ula ta'n tela'taqati'tij gisa'lataq
igtigig tamig mo getlams'tasultigw wini
usguma'tital Se'susal aq ugteliageweim. 3 Ula
elue'wa'lugwi'tij sulieweli. Telimugsioq tan
pas'g gogwei pas'g me'ga'suatmi'tij gsulieweim.

Gi's sa'q Gjinisgam ilsumapnig, aq apugjig
seioqwia'titaq. Mo Gjinisgam ne'pa'gw, gis
nemiaji 'ms't goqwei ta'n tela'taqatijig.

4 Gjinisgam wetapulapni ansale'wiliji ta'n
pata'tagatilipni aq elgimapni Mn'tua'gig, aq
na'te'l oqonitpa'qigtug geggunutpnig glapis
na nagweg tan Gjinisgam ilsutegetew.
> Gjinisgam wetapulapni mimajuinu'g ta'nig
mo emtogqwalagupni. Sa'gawei ugs'tqamueg.
Getapatoqopneg tan tujiw gigpesaqgeg
ne'wisgegiguna'qeg aq mespo'qeg tan telgi'g
ugs'tqamu. Na tujiw pas'g westawiapni Noaal
maw lluigneg te'sijig mimajuinu'g. Noa gis
pestung'p teliagewei aq gisi usgutg'p tan
Gjinisgam pualaji mimajuinu'g tla'taqatinew.
6 Gjinisgam ilsumapni na mimajuinu'g
ta'nig wigultijig 'gjigann Satm aq Gamola
tan seiogwa'togopnn pugtewigtug. Na tel
musga'tuapni mimajuinu'g tan tla'lataq
elue'ultiliji. 7 Gatu Lo'tal westawiapnn, na
tetapu pmalsit ji'nm, tan wigit Satmeg. Gesigaw
asgaiajig ta'nig winsultijig aq tela'taqatijig
winjigl. 8 Ula tetapu pmalsit jinm wigip tam
eimu'tilij.  Te'sigisg'g nemiapni aq nutuapni
winjiggl ta'n tela'taqatipni aq uggamlamun pajiji
asgo'tmua'tip. 9 Gatu Gjisagamaw geitoq ta'n tli
ugs'tawiataq mimajuinu'g ta'n majulgwalji ta'n
tujiw gitnm'ti'tij aq geitoq ta'n tli ugtapulataq
elue'winu'g ta'n tujiw na na'gweg iga'q ilsuman.
10 'Pjiliw geitoq ta'n tli ugtapulataq ta'n wenig
majulgwatmi'tij winjigl ugtangita'suaganmual
aq winsultijig,  masgeltmua'tij Gjinisgaml
ugtassusutim. Wegla nujiegsugina'mua'tijig mo

gepmitelma'tigul Gjinisgaml awna melgatpa'tijig
aq gi'gatgamigsultijig. Mo gepmitelma'tigul
tanig eimu'tiliji wa'so'q assusultiliji awna
anmimatijig. 11 We'gaw na ansale'wijig wa'so'q
tan gaqamultijig Gjinisgam ugsisgw, me'
melgigna'tijig aq me' espoltijig je mu ula
nujiegsugina'mua'tijig, gatu mo almima'tigwi
ta'n tujiw wesguma'tij Gjinisgamewigtug. 12 Gatu
ula mimajuinu'g aq unagqapemg telo'ltijig pa wijei
aq wi'sis. Wi'sis na mo geitu'ti'gw ta'n gogwei
tetaputeg aq ta'n gogqwei mu tetaputenug. Wi'sisg
tan gisapsgnujig loqte'gnigtug aq ne'po'qsin,
na pa na w1]e1 ula mimajuinu'g mo geitu'ti'gw
tan goqwel tetaputeg aq mu tetaputenug.
Maligite'tmi'tij aq anmitmi'tij tan goqwei mo
nestmi'ti'gw. Me' enmiaq ilsumujig tan teli
opla'taqati'tij aq mn'tua'gig 'lta'taq ta'n tel
te'pmi'tij. 13 Gisi opla'taqatijig aq apatapangittaq.
Wel'ta'sultijig ta'n tujiw goqwei gis tela'taqati'tij
winsuaqan je tlia miaw na'gweg. Tan tujiw
pisgwa’j giguaq mawatalultioq, na tujiw tele'g
pa wijei aq sangew mimajuinu, gatu ta'n tujiw
mo nemugsi'gw na tel mimajit pa wijei aq
gjimn'tu.  'Ntago'qonalugsioq tan winjigigtug
el mimajit. 14 Ula mimajuinu'g pas'g getu
gwilmi'tij usgo'tagan aq siawi angite'tmi'ti]
e'pilitl tan tela'tegelitl. [lgwena'tiji igtigig
ta'nig menaqana'tijig tan teli gtlams'tasulti'tij
wijei tla'taqatinew. Amujpa weji msnmi'tij
ta'n gogwei puatmi'tij tliaj tan getu tliaq. 'Lpa
Gjinisgam ugtapulataq aq mn'tua'gig 'Igimataq.
15 Puna'la'titl Gjinisgam ugtawgti aq gesgo'ltijig
aq majulgwatmi'tij 'st'ge' ta'n teli ilgwensulti'tij

tan tela'tegelipnn Peilmal, Po'sol uggwisl.
Wesgumut'p Gjinisgam ugtwi'gatignigtug.
Gesatg'p suliewei ta'n apangituaten ugjit ta'n teli
opla'tegej. 16 Aq wetapulut'p ta'n teli opla'tege;.
Ugtue'ml gelultl aq majiaqa'ltl iganigjitegewinu
ta'n tel lue'wiej muta getu opla'teget.

17 Wegla mimajuinu'g mo tepawgtulti'gw
pa wijei aq gaqipietegl sipuji'tl aq alug
wejgwa'lugwiejig ugjit gigpesan gatu mo
gigpesanug. Gjinisgam gi's gisi iga'tuajig
ugt'punual tan mujga oqonitpa'qigtug mn'tua'gig.
18 Me'go'ltijig ta'n tel ginnuatmi'tij tan goqwei
mo tepawgtinug usgutmnew. Sespo'tagan aq
winsuagan mesia' tiji igtigig aq apajo’latijig
lue'utigtug ta'nig pas'g atel ejiglita’jig ta'n winjig
tel mimajulti'tij. 19 Teluejig, “Tla'taqgatigw
ta'n teli gsatmoq aq assumsultigw.” Gatu ula
nujiegsugina'mua'tijig tamn tel gina'mua'ti'tij
mo assumsulti'gw.  Negmow uggisteju'ultijig
ugjit lue'uti, aq gaqia titaq. Gistejuin ta'n
goqwel Wlssulgnem sg. 20 Ta'n tujiw mimajuinu
tel gina'masij Gjisagamawminu  Se'suguli,
na Nujiugs'tawi'wet, mlma]umu ejigla'sip aq
glssumugtg ula lue'uti ugs'tgamug. Pa na
apaji pa'qiet amjlapltga lij lue’ utlgtug aq apaji
gistejuij ap. Na me' metue'g nige' tan eliej
je mu amgweseweieg. 21 Me' glu'lgtesoq mo
ugjijiawg Se'sugulial aq ta'n tel puatg tla'tegen
je nenaj aq na tujiw gawasga'sij Nisgam gelu'lg
ugtagnutmaganm ta'n ignmutpnn. 22 Ta'n goqwei
gis tliaq ugjit negmow musga‘tugsi‘gw tan 1
tluepnig g131gu m1ma]u1nu 'g,

“Nmu'j apaja'sitew ugso'qotemunmg

aq gulgwi's gisapa'luj, apaja'sitew sisguigtug.”
Na wijei tela'taqatijig ta'nig apaita’jig elue'utigtug.

3

Gjisagamaw teli tplumsip apaja’'sitew

! Nigmatut, ula nige' gis tapuewei wi'gatign
tan ewi'gmuloq. Gitg ntwi'gatignn, wejo'tmap
migwimulinew tan gogqwei gis geituoq ugjit
Gjinisgam glaman gegnui angita'sinew aq glu'lgtj
'gtangita'suaqanm. 2 Pualuloq migwite'tmnew na
glusuaqgan ta'n Nisgamewei iganigjitegewinu'gi'g
wesgutmi'tipnigl. Tan goqwe'l telua'tipnig
tliatew. Migwite'tmug gina'masuti wejiaq
Gjisagamaw, na Nujiugs'tawi'wet  tan
ugtapostale'witemuaq ignmugsioqop. Na amujpa
tla'taqatioq. 3 Amujpa migwimuloq ag nestmod.
Mimajuinu'g ne'ita'taq enmigiaspiaq ta'nig
ugmimajuaqanmual ilgwenas'gl aq tla'taqatitaq
tan teli gsatmi'tij, ta'nig ugtlue'utiwal
ilgwenmaqwi'tij ugmimajuaqanmual. Negmow
maligitelmultaq. 4 Tluetaq, “Se'sus teplumsip
jugu'en, gatu tami eig? Nujjinaqi'g gis nepu'tipnig
gatu 'ms't gogqwei me' wijel tel pmiaq aq pa
wijel mujga amgwes ta'n ugs'tqamu gisita's'geg.
Mo ninen tel'ta'sultiweg apaja'sitew.” 5 Ula
mimajuinu'g ulite'tmi'tij mu 'gjijitunew gis
sa'q Gjinisgam glusiteg, wa'so'q aq ugs'tqamu
gisitoqop, nigtua'toqopnn samqwan, ula musigisg
gisitoqop ge'gwe'g aq ugtan epune'gs. Na tujiw
ugs'tqamu wet neia's'g’p samgwanigtug. © Aq
samqwamgtug etli gtapa'toqopneg tan te's'g
goqwei eig'p ula ugs'tqamueg ta'n tujiw gigpesan

ne'wisgegiguna'qeg aq mespo'qeg'’p tan telgi'g
ugs'tqamu. 7 Na toqo tujiw Gjinisgam teplumapni
mimajuinu'g, “Ula musigisg aqugs'tqamu ango'tm
glapis ta'n tujiw gaqa nu'gwa'qal pugtewigtug.
Ula al geggunas'gl ugjit na na'gweg tamn tujiw
elue'ultijig mimajuinu'g ilsumuj aq 'lgimuj
mn'tua'gig.”

8 Nigmatut, mut awan'ta'sultinew ta'n goqwei
telimuloq. Gjinisgamewigtug newgte' na'gweg pa
wijel aq pituiptnnaganipungeg aq pituiptnnaqa-
nipungeg pa wijei aq newgte' na'gweg. 9 Mo
Gjisagamaw sipge'iug tla'tegetew ta'n teli tplum-
sip 'st'ge' ta'n ta'sijig mimajuinu'g tel'ta'sulti'tij
gatu awna ewlitelm'sg aq esgmalultew aq maw
ugjit 'ms't wen ta'n te'silitl. Pewalatl 'ms't wen
gawasgita'sultilin aq jiglita'lin elue'utigtug aq jug-
wita'lin negmeg. Muta mo wen pualagul lielin
mn'tua'gig.

10 Gjisagamaw ugna'gwegm tli iga'qt'tew. Gatu
mo wen geitug ta'n tliatew, gatu iga'qt'tew pa
wijel aq gmutnes. Na na'gweg, nutas'gt'tew
mesgi'g sespena'q ag musigisg 'gs'ga's'gt'tew.
Ta'n telgi'g musigisg nu'gwa'qt'tew, maw ula
ugs'tqamu aq tan tesg gogwei. 11 'Lpa 'ms't
goqwei gaq nu'gwa'qt'tew. Glapis na tujiw, tal
pmita'toqs'’p. Amujpa na gegnu pmita'ioq aq
tepgisa'lsultioq ugjit Gjinisgam lugowanew. Na
telteg tla'taqatinew. 12 Ta'n teli pgiji esgmatmoq
Gjinisgam ugna'gwegm, tla'tega tan Gjinisgam
tel puatg ta'n we'gisipgwatun, me' na iga'qt'tew
apugjig. Etna na na'gweg ta'n tujiw musigisg
nu'gwa'g aq ta'n te's'g goqwei eteg. 13 Gatu
esgm'ti'gw ugjit tlian tan goqwei Gjinisgam



2 Pie'l 3:14 xii 2 Pie'l 3:18

teplumsip, na pilei musigisg aq ugs'tgamu. Ta'n
pas'g goqwei gelu'lg i'tt'tew aq 'ms't wen jigs'tuatl
Gjinisgaml.

14 Aq nige', nigmatut, gilew ta'n teli esgmatmoq
ula na'gweg, tla'taqatigw ta'n tel gisi pgwatu'tioq,
munso'tmug tan tel lugowoq Gjinisgam.
Mut goqwei amsalteg tla'tagatinew muta
Gjinisgam tel nmugsioq. Wantagamigsultigw,
na ule'ug gigmewaq, na wantaqo'ti gugunmug
'‘ggamlamunuaq. 15 Migwite'tmug Gjinisgam
etli esgmat ugjit ginu tlimanenu igtigig na
gelu'lg agnutmagan ugjit Se'sus na tujiw gisi
ugs'ta'titaq. Pa wijei aq gitapenu Poligap
tan tel ewi'gmugsioqop e'w'g'p ugtns'tuo'tim
Gjinisgaml ta'n ignmat'p. 16 Etna na ulaal ta'n
ewi'gmugsioqop ugtwi'gatigng alt tan metue'gl
teli ns'tmu'tioq. Elue'wia'tijig aq melgatpa'tijig
mimajuinu'g ta'nig egsugina'mua'tmi'tij aq igtigig
tanig menaqana'tijig ta'n teli gtlams'tua'titl
Se'susal ewnasa'tu'tij gaqi gtogotu'tij tan
telueg. Pa wijei aq tela'tu'titl igtigl Gjinisgam
ugglusuagqanml aq elsumsultijig mn'tua'gig.

17 Gatu gilew, nigmatut, nige' igan tlimuloq
aq gis geituoq. Angweiasultigw, glaman me’
na gisipuguttoqs'p. Na tujiw ma jiglgwenugsi-
woq ta'n teli opla'taqati'tij elue'winu'g, aq ma
nisia'tiwoq ta'n tl ml'gipugultioq ta'n teli gt-
lams'tasultioq. 18 Siaw ligutigw Gjinisgamewig-
tug. Me' pm ml'gi gtlams'tasultigw aq me' ul ne-
natultigw Gjisagamawminu Se'suguli. Negm na
Nujiugs'tawi'wet ta'n tetuji wel'telmugsioq. Gep-
mitelmanej nige' aq iapjiw. Na tliaj. Glapis ap
nemu'loq. Pie'l.

